Башлангыч сыйныф укучыларының актив эзләнү эшчәнлеген оештыру
Дилә МӨБАРӘКШИНА,

Балык Бистәсе районы Югары Тегермәнлек урта мәктәбенең башлангыч сыйныфлар укытучысы
Инновацион педагогик методлар арасында проект методы (эзләнүле эшчәнлек) аерым урын алып тора. Проект – нинди дә булса проблеманы өйрәнү һәм аның гамәли нәтиҗәсен күрсәтү өчен укучыларның мөстәкыйль эшчәнлегенә нигезләнгән укыту методы. Белем һәм күнекмәләрне, мөстәкыйль, иҗади эшли белүгә, анализларга, үз эшеңнең нәтиҗәсен бәяләргә өйрәтүгә башлангыч сыйныфларда нигез салына. Эзләнү күнекмәләре аша кече яшьтәге мәктәп баласының иҗади-интеллектуаль потенциалын үстерү максат итеп куела. Бурычлар билгеләнә:

1. Кече яшьтәге мәктәп укучыларын өйрәнүле-эзләнүләргә өйрәтү.

2. Балаларның иҗади эзләнү активлыгын үстерү.

3. Фән белән кызыксыну уяту.

4. Укыту-тәрбия процессына ата-аналарны җәлеп итү.

Проектны сайлаганда һәрвакыт укучының кызыксынуы исәпкә алына. I сыйныфтан ук «эзләнәбез», «тикшерәбез» сүзләренә күнектерелә. Проект эше берничә этаптан тора: 

I этап. Тема тәкъдим итү.

II этап. Эшнең гомуми юнәлешен, максатларын, бурычларын аңлату, үтәү вакытын билгеләү.

III этап. Тикшерү гипотизасы.

IV этап. Эзләнүне оештыру. Укучыларны төркемнәргә бүлү, җитәкчеләр сайлау.

V этап. Үз проектыңны яклау.

I – III сыйныфларда эш коллектив характерда була. Тема да укытучы тарафыннан тәкъдим ителә, ләкин һәрбер укучы үз хезмәтен кертә. Бу – балаларны коллективта эшләргә өйрәтә. IV сыйныфта бала инде үзенә кызыклы теманы сайлый белә. Укытучы аңа сораулар ярдәмендә булыша:

• Миңа бигрәк тә нәрсә кызык?

• Мин нәрсә белән шөгыльләнергә телим?

• Буш вакытларымда мин нәрсәләр белән шөгыльләнәм?

• Нинди предметлар буенча минем билгеләрем бик яхшы?

• Нәрсә турында мин күбрәк белергә телим?

• Мин нәрсә белән горурлана алам? һ.б.
Шушы сорауларга җавап тапкач, бала укытучы белән киңәшә ала, тема сайлый. Эзләнүле проект методы укучыны китап, вакытлы матбугаттан файдалана белергә өйрәтә. Бала эшенә өлкәннәрнең дә битараф калмавы кирәк. Ул үзенең файдалы, алдагы укуына кирәкле эш белән шөгыльләнгәнен тойсын. Укучыга ярдәмгә төрле күрсәтмәләр бирергә була:

1. Уйла: бу турыда син нәрсә беләсең? Бу турыда син нинди фикерләр әйтә аласың? Белгәннәреңнән чыгып, син нинди нәтиҗә ясый аласың?

2. Китаплар һәм вакытлы матбугат аша мөһим дип санаган информацияне язып ал.

3. Бу турыда башка кешеләрдән сорап белеш, тапкан материалны язып куй.

4. Телематериаллардан файдалан һәм гаҗәпләндергән нәрсәләрне язып куй.

5. Интернеттан файдалан һәм компьютердан тапкан яңалыкларны язып куй.

6. Күзәт. Кызыклы күзәтүләреңне язып куй.

7. Мөмкинлек булганда сәер тоелган фактларны фотога төшер.

8. Эксперемент үткәр. Аның планын һәм нәтиҗәләрен яз.

Һәр тикшерү эше якланырга тиеш. Моның өчен алдан хәзерлек алып барырга кирәк. Хәзерлек этабы үз эченә ала:

1. Биремнән төп төшенчәне билгеләү:
• мисал китереп аңлату;
• сурәтләү;
• характеристика бирү;
• чагыштыру;
• аерымлыкларын табу.

2. Күренеш һәм вакыйгаларны классификацияләү.

3. Төп идеяләрне мөһимлегеннән чыгып урнаштыру.

4. Чагыштыру.
5. Үз фикереңне һәм нәтиҗәне чыгару.

6. Проблеманы дәвам итү юлларын күрсәтү.

7. Доклад текстын әзерләү.

8. Докладның күрсәтмәлелеген барлау.

Әлбәттә, балага проектны яклау авыр. Аңа укытучы һәм әти-әниләр ярдәмгә килә. Яклау вакытында әти-әниләрнең катнашуы уңай нәтиҗә бирә һәм мәктәп белән араны ныгыта.

«Авылым чишмәләре» темасына эзләнүле тикшерү эше.

Тема.  Без чишмәләребезне беләбезме?

Максат. Балаларның авыл чишмәләре турында белемнәрен активлаштыру. Укучыларда экологик белем формалаштыру, туган җиргә мәхәббәт тәрбияләү, чишмәләрне тасвирлау, аларны сакларга кирәклеген исбатлау, саклау буенча үз тәкъдимеңне кертү.

Тикшерү объекты: чишмәләр. Эзләнүне IV сыйныф укучылары алып бара.

Эзләнү гипотизасы. Без чишмәләрне сакламасак, алар корырга мөмкин дип фараз кылабыз.

Эзләнү методы: анализ, сораулар бирү, күзәтү, матбугаттан мәгълүмат җыю, Интернет куллану, эксперемент уздыру.

Нәтиҗәләр ясау.

Укытучы. Халкыбызда: «Без җирне ата-бабалардан мирас итеп алмадык. Без аны киләчәк буыннардан бурычка алдык», дигән әйтем бар. Татарстанның мәйданы – 68 000 кв. км. Сулыкларының мәйданы – 3 400 кв. км. Республикабыз Көнчыгыш Европа тигезлегендә ике зур елга – Идел (ул Татарстан җире буйлап 230 км га сузылган) белән Чулман (Кама – 280 км) кушылган урында урнашкан. Татарстан территориясе аша, Идел, Чулман (Кама), Нократ (Вятка), Агыйдел кебек зур елгалардан тыш, тагын 500 гә якын кечкенә елга ага. Димәк, республикабыз суга бай. Хәзерге заманда күп кешенең өендә краннан су килә. Шулай булгач чишмәләр турында проблеманы күтәрергә кирәкме икән? Бу дәресебездә «Чишмәләр – халык йөрәге» проектын якларбыз, төркемнәрнең эшчәнлегенә бәя бирербез, нәтиҗә ясарбыз.

1 нче төркем. Безнең төркемдә 3 укучы. Без су турында матбугат битләреннән төрле материаллар тупладык. ( Күрсәтә.) 

22 март – Бөтендөнья су көне.
1 апрель – Халыкара кошлар көне.
22 апрель – Бөтендөнья Җир көне.
5 июнь – Бөтендөнья әйләнә-тирә мохитне саклау көне.
26 сентябрь – Диңгезләр көне.
4 октябрь – Хайваннарны саклау көне.

Кызыклы мәгълүматлар. (Слайд)
· 1 кешегә 1 тәүлеккә 500 л су сарыф ителә, ә галимнәр әйтүенчә, кешегә көнгә 250 л су кирәк.

· 1 кг кәгазь ясау өчен 50–140 л, 1 кг күмер алу өчен 3–5, 1 кг корыч кою өчен 20–120, 1 кг дөге үстерү өчен – 4000, 1 кг бодай үстерү өчен 900 л су кирәк.

Без Атлар чишмәсен үзебезнең эзләнү объекты итеп сайлап алдык. Аның паспортын төзедек. (Таныштыра.)
[image: image1.emf]2 нче төркем. Без әтиләребез төзекләндергән Галәүләр чишмәсенең тарихын өйрәндек, паспортын төзедек, презентация ясадык. Чишмәбез турында шигырь яздык. (Таныштыра.)
3 нче төркем. Без авылыбыз чишмәләре картасын ясадык. Бу эштә безгә өлкәннәр ярдәм итте.

Чишмәләребезгә багышлап,  иллюстрацияләр ясадык. (Һәр чишмәнең фотосын, үзләре ясаган рәсемнәрне күрсәтә.) Мәктәбебез укучылары арасында анкета уздырдык. (Анкета сораулары белән таныштыра.) Анкетадан күренгәнчә, укучыларыбызның 75 проценты чишмәләрнең хәзерге торышыннан канәгать түгел. Чөнки чишмә буйларына чүп түгү, пычрату аларны борчый. Без сораштырган өлкәннәрнең 82 проценты чишмәләрнең мөһимлеген, алардан башка авылның яме юклыгын әйтте. Күзәтүләрдән чыгып, шуны әйтергә була: тиресне дә шул өлкәннәр ташлый. Алар ташу вакытында яр ишелмәсен өчен шулай эшләүләрен әйттеләр. Безнеңчә, бу – дөрес фикер түгел. Чүп түгелгән чишмә суы үзенең сафлыгын югалта, чишмәнең серлелеге дә, матурлыгы да бетә. Чишмә безгә рәнҗеп кибәргә дә мөмкин.

Укытучы. Йомгаклап шуны әйтәсе килә: һәр кешенең Ватаны туган туфрактан, суларыннан, табигатеннән башлана. Саклагыз сез аны, яратыгыз, изгелек эшләгез. 

PAGE  

